
Obraćanje  prvog  zamjenika
visokog predstavnika na prvom
Poslovnom forumu u Brčkom

Vrijedi izgovorena riječ.

Poštovani organizatori,

Čast mi je i zahvalan sam na prilici da se obratim ovom prvom
Poslovnom forumu u Distriktu Brčko.

Ovaj događaj treba svima da nam bude inspiracija da uradimo
sve  što  možemo  –  pojedinačno  i  zajedno  –  da  doprinesemo
stabilnosti i prosperitetu Distrikta.

Nije  slučajno  da  ta  dva  cilja  spominjem  istovremeno  –
ekonomski  razvoj  i  politička  stabilnost  duboko  su
isprepleteni.

Zdrava privreda je kičma sistema i društva u cjelini.

Ona  privlači  investicije,  omogućava  rast  kompanija,  pruža
prilike  za  zapošljavanje,  poboljšava  kvalitet  života.  Ona
također stvara novac koji omogućava nesmetano funkcioniranje
institucija i izvršavanje njihovih obaveza. U tom smislu, ona
je  od  ključne  važnosti  za  institucionalnu,  socijalnu  i
sveukupnu političku stabilnost.

A moguće je to posmatrati i iz drugog ugla.

Politička stabilnost je preduslov za razvoj.

Vladavina prava, jake institucije umjesto moćnih pojedinaca,
efikasna birokratija, nizak nivo korupcije i dobro poslovno
okruženje  zaista  stvaraju  okvir  koji  pogoduje  napretku.
Retorika  podjela,  osporavanje  osnovnih  principa  Opšteg
okvirnog sporazuma za mir i pokušaji da se dovodu u pitanje
suverenitet i teritorijalni integritet Bosne i Hercegovine,
njene nadležnosti i institucije zasigurno ne doprinose.

A negativne posljedice osjećaju svi.

* * *

Vratio sam se u ovu zemlju nakon dvadeset godina. Tokom rata
sam proveo tri godine u Hrvatskoj i BiH. Stoga mi dopustite da
podijelim s vama nešto što sam uočio kao osoba kojoj je stalo
do ove regije, i kao novopridošlica:

Ovo je prelijepa zemlja, bogata resursima, čiji potencijal tek
treba dostići. To se posebno odnosi na Distrikt Brčko, koji
služi kao pozitivan primjer napretka i multietničke suradnje,
a povrh svega ima i stratešku lokaciju na samoj rijeci Savi,
na  raskrsnici  puteva  koji  spajaju  tri  regionalna  centra
(Beograd, Zagreb i Sarajevo).

Resursi  su  tu;  znanje  i  sposobnosti  su  tu;  odlučnost,
inovativnost  i  entuzijazam  su  tu  u  Brčkom.

Međutim, potrebna je temeljna promjena pristupa, koja počinje
odmah, danas, u Distriktu Brčko – promjena koja odvlači o
politike  konfrontiranja,  a  prema  novom  opredjeljenju  za
zajednički rad na reformama i napretku.

Isto  tako,  potrebno  je  ne  samo  da  se  reforme  prošire  i
prodube, nego i da se ubrzaju. Kapital ne voli da čeka. Veoma
talentovani mladi ljudi Bosne i Hercegovine si također ne mogu
priuštiti strpljenje. Znate li da je, od ukupno 137 zemalja
svijeta, Svjetski ekonomski forum privredu BiH ocijenio kao
135. po sposobnosti da zadrži talentirane ljude a 136. po
sposobnosti da ih privuče?



To je stvarnost kojoj moramo pogledati u oči i za koju moramo
tražiti rješenja. Najbolji način za to je stvaranjem uslova
koji su podsticajni za razvoj biznisa.

Taj cilj nije nije skroman ali je dostižan, posebno kada se
organi  vlasti,  kao  ovdje  u  Brčkom,  poslovna  zajednica  i
akademske institucije ujedine u partnerstvu – a organizatori
Foruma su s pravom prepoznali važnost sve tri oblasti i doveli
njihove  predstavnike  ovdje  danas.  Međunarodna  zajednica,
uključujući i mene kao supervizora za Distrikt Brčko, spremna
je  da  podrži  vaše  napore  ka  postizanju  tog  cilja.  Kao
supervizor, planiram često biti ovdje i činiti sve što je u
mojoj moći.

Uz iskrene čestitke na ovoj inicijativi i organizaciji prvog
Poslovnog foruma u Distriktu Brčko, uvjeravam vas u svoje
stalno  opredjeljenje  da  čuvam  stabilnosti  i  održivost
Distrikta i njegovih institucija od izazova koji se javljaju
unutar i izvan granica Distrikta.


